
Concilia Africae 345-525 - Concilium Carthaginense II a. 397

Gloriosissimo imperatore valentiniano augusto quarto et neotherio uiris clarissimis consulibus, carthagine in basilica perpetua restituta, cum geneclius episcopus una cum victore abdiritano et alio victore puppianensi et ceteris coepiscopis suis prouinciarum diuersarum consedissent. 

 

Vt trinitas et credatvr et praedicetvr.

 

Geneclius episcopus dixit: omnipotenti deo gratias refero qui permisit ut secundum commune consilium habitum in praeterito, et iuxta tenorem petitionis litterarum mearum, ad carthaginem pro fide atque utilitate ecclesiastica ueniretis, etsi non omnes; tamen quoniam totum caritas persuadet, ut qui corpore sunt absentes nobis cum spiritu uideantur esse coniuncti, idcirco deo propitio, quia praesentes estis, pari professione fides ecclesiastica quae per nos traditur in hoc coetu glorioso primitus confitenda est.

 

Tunc demum ordo ecclesiasticus singulorum et consensu omnium adstruendus ad corroborandas fratrum et coepiscoporum nostrorum nuper promotorum mentes de his quae proponenda sunt, quae a patribus certa dispositione accepimus, ut trinitatem quam nostris in sensibus consecratam retinemus, patris et filii et spiritus sancti unitatem, quae nullam noscitur habere differentiam, sicut didicimus, ita dei populos instruamus.

 

Ab uniuersis episcopis dictum est: plane sic accepimus, sic tenemus, sic docemus, fidem apostolicam sequentes.

 

Vt castitas a levitis et sacerdotibvs cvstodiatvr.

 

Epigonius episcopus bullensium regionum dixit: cum praeterito concilio de continentia et castitate tractaretur, gradus isti tres qui constrictione quadam castitatis per consecrationem annexi sunt, episcopus inquam, presbyter et diaconus, tractatu pleniori, ut pudicitiam custodiant, doceantur.

 

Geneclius episcopus dixit: vt superius dictum est, decet sacros antistites ac dei sacerdotes necnon et leuitas uel qui sacramentis diuinis inseruiunt, continentes esse in omnibus, quo possint simpliciter quod a domino postulant impetrare, ut quod apostoli docuerunt et ipsa seruauit antiquitas nos quoque custodiamus.

 

Ab uniuersis episcopis dictum est: omnibus placet ut episcopus, presbyter et diaconus, pudicitiae custodes, etiam ab uxoribus se abstineant ut in omnibus et ab omnibus pudicitia custodiatur qui altario inseruiunt.

 

Vt chrisma et benedictio puellarvm et reconciliatio paenitentivm a presbyteris non fiat.

 

Numidius episcopus maxulitanus dixit: si iubet sanctitas uestra, suggero, nam memini praeteritis conciliis fuisse statutum, ut chrisma uel reconciliato paenitentium, necnon et puellarum consecratio a presbyteris non fiat; si quis autem emerserit hoc facere, quid de eo statuendum sit?

 

geneclius episcopus dixit: audiuit dignatio uestra suggestionem fratris et coepiscopi nostri numidii; quid ad haec dicitis?

 

ab uniuersis episcopis dictum est: chrismatis confectio et puellarum consecratio a presbyteris non fiat, uel reconciliare quemquam publica missa presbytero non licere, hoc omnibus placet.

 

Vt praesbyter paenitentes ivssvs ab episcopo svo reconciliet.

 

Geneclius episcopus dixit: si quisquam in periculo fuerit constitutus et se reconciliari diuinis altaribus petierit, si episcopus absens fuerit, debet utique presbyter consulere episcopum et sic pereclitantem eius praecepto reconciliare.

 

Quam rem debemus salubri consilio roborare.

 

Ab uniuersis episcopis dictum est: placet omnibus quod sanctitas uestra necessario nos instruere dignata est.

 

Vt dioecesis qvae episcopvm nvmqvam habvit non habeat.

 

Felix episcopus selemselitanus dixit: etiam, si hoc placet sanctitati uestrae, insinuo ut dioeceses quae numquam episcopos habuerunt non habeant, uel illa dioecesis quae aliquando habuit habeat proprium.

 

Et si accedente tempore, crescente fide, dei populus multiplicatus desiderauerit proprium habere rectorem, cum eius uidelicet uoluntate in cuius potestate dioecesis constituta est, habeat episcopum: secundum autem hanc prosecutionem, sanctitatis uestrae est aestimare quid fieri debeat.

 

Geneclius episcopus dixit: si placet insinuatio fratris et coepiscopi nostri felicis ab omnibus confirmetur.

 

Ab uniuersis episcopis dictum est: placet, placet.

 

Vt qvi criminibvs implicati svnt clericos non accvsent.

 

Numidius episcopus maxulitanus dixit: praeterea sunt quamplurimi non bonae conuersationis qui existimant maiores natu uel episcopos passim uage que in accusatione pulsandos.

 

Debent tam facile admitti contra apostolicam regulam, necne?

 

geneclius episcopus dixit: placet igitur caritati uestrae, ut is qui aliquibus sceleribus irretitus est uocem aduersus maiorem natu non habeat accusandi?

 

ab uniuersis episcopis dictum est: si criminosus est, ut non admittatur omnibus placet.

 

Vt qvi excommvnicatvm alterivs svsceperit excommvnicetvr.

 

Felix episcopus selemselitanus dixit: illud autem suggero uestrae sanctitati ut hi qui pro facinoribus suis de ecclesia pelluntur et ausi fuerint aut ad comitatum pergere aut ad iudicia publica prosilire, aut si forsitam ecclesiae catholicae limina attentare, episcopus uel clericus cuiuslibet plebis; de his quid censetis?

 

epigonius episcopus bullensium regionum dixit: si quis episcopus communionem tenens catholicam huiusmodi hominem uanis blandimentis incederit, sciat cum iisdem reiectis se esse deprauatum, transiens in sortem eorum.

Geneclius episcopus dixit: ergo recte suggerunt fratres et coepiscopi nostri ut qui facinorum merito suorum ab ecclesia pulsi sunt, et ab aliquo episcopo uel clerico fuerint communione suscepti, etiam ipse pari cum eisdem crimine teneatur obnoxius.

 

Ab uniuersis episcopis dictum est: omnibus placet.

 

Vt excommvnicatvs presbyter, si sacrificare praesvmpserit, anathematizetvr.

 

Felix episcopus selemselitanus dixit: nec illud praetermittendum est, ut si quis forsitam presbyter ab episcopo suo correptus [aut excommunicatus], tumore uel superbia inflatus putauerit separatim deo sacrificia offerenda uel aliud erigendum altare, contra ecclesiasticam fidem disciplinam que crediderit agendum, non exeat impunitus.

 

Geneclius episcopus dixit: necessaria disciplinae ecclesiasticae et fidei congrua sunt quae frater noster felix prosequutus est: proinde quid exinde uideatur uestrae dilectioni, edicite.

 

Ab uniuersis episcopis dictum est: si quis presbyter a praeposito suo [excommunicatus uel] correptus fuerit, debet utique apud uicinos episcopos conqueri ut ab ipsis eius causa possit audiri ac per ipsos suo episcopo reconciliari.

 

Quod nisi fecerit, sed superbia, quod absit, inflatus, secernendum se ab episcopi sui communione duxerit ac separatim cum aliquibus schisma faciens sacrificium deo obtulerit, [loco amisso] anathema habeatur.

 

Nihilominus et de ciuitate in qua fuerit longius depellatur, ne uel ignorantes uel simpliciter uiuentes serpentina fraude decipiat.

 

Secundum apostolum: ecclesia una est, una fides, unum baptisma.

 

Et si quaerimoniam iustam aduersus episcopum habuerit, inquirendum erit.

 

Vt si praesbyter inconsvlto episcopo agendam celebraverit, honore privetvr.

 

Numidius episcopus maxulitanus dixit: in quibusdam locis sunt presbyteri qui, aut ignorantes simpliciter aut dissimulantes audaciter, praesente et inconsulto episcopo, cum plurimis in domiciliis agant agendam, quod disciplinae et in congruum esse cognoscit sanctitas uestra.

 

Geneclius episcopus dixit: fratres et coepiscopi nostri dignae suggestioni tuae respondere non morentur.

 

Ab uniuersis episcopis dictum est: quisquis presbyter inconsulto episcopo agendam in quolibet loco uoluerit celebrare, ipse honori suo contrarius existit.

 

Qvanti debeant sacerdotem ivdicare et levitam.

 

Felix episcopus selemselitanus dixit: etiam et hoc adicio secundum statuta ueterum conciliorum, ut si quis episcopus, quod non optamus, reatum aliquem incurrerit, et fuerit ei nimia necessitas non posse plurimos congregari: ne in crimine remaneat, a duodecim episcopis audiatur et a sex presbyter et a tribus diaconus cum proprio suo episcopo.

 

Geneclius episcopus dixit: quid ad haec dicit sanctitas uestra?

 

ab uniuersis episcopis dictum est: dignum est a nobis ueterum statuta debere conseruari.

 

Vt nvllvs parochiam alienam praesvmat.

 

Victor episcopus abziritanus dixit: roboranda est ecclesiastica disciplina ne quisquam episcoporum alterius plebis uel diocesim sua importunitate pulsare terminos que sibi statutos conetur excedere.

 

Qui hoc facere tentauerit, quemadmodum coercendus est? geneclius episcopus dixit: et lex sancta prohibet et ipsa ueritas non sinit quemquam alienum concupiscere.

 

Proinde quid etiam uobis omnibus placet propria uoce signate.

 

Ab uniuersis episcopis dictum est: placet ut secundum diuinae legis auctoritatem nemo nostrum alienos limites transgrediatur.

 

Vt sine consvltv metropolitani nvllvs ordinetvr episcopvs.

 

Numidius episcopus maxulitanus dixit: aliqui episcopi usurpatione quadam existimant contempto primate cuiuslibet prouinciae suae ad desiderium populi episcopum ordinare, neque litteris ad se primae cathedrae manantibus neque potestate accepta.

 

De hoc quid statuit sanctitas uestra? geneclius episcopus dixit: quoniam communis est honorificentia quae debet unicuique seruari, de hoc ipso, fratres, uestrum est pronuntiare.

 

Ab uniuersis episcopis dictum est: placet omnibus ut inconsulto primate cuiuslibet prouinciae tam facile nemo praesumat: licet cum multis, in quocumque loco, sine eius, ut dictum est, praecepto, episcopum non debere ordinare.

 

Si autem necessitas fuerit, tres episcopi, in quocumque loco sint, Cum primatis praecepto ordinare debebunt episcopum.

 

Vt episcopvs, qvi contra professionem svam in concilio habitam venerit, deponatvr.

 

Geneclius episcopus dixit: omnia ergo quae a coetu gloriosissimo statuta sunt placet ab omnibus custodiri?

ab uniuersis episcopis dictum est: placet, placet, custodiantur ab omnibus.

 

Geneclius episcopus dixit: si, quod non opinamur, ab aliquo fuerint uiolata, quid statuitis?

 

ab uniuersis episcopis dictum est: qui contra suam professionem uel subscriptionem uenerit, ipse se ab hoc coetu separauit.

 

Geneclius episcopus dixit: gratulor, deo nostro praestante, quod statu ecclesiae catholicae cuncta nos salubri consilio seruanda decreuimus et ideo quae ab omnibus sunt dicta, propria debemus subscriptione roborare.

 

Ab uniuersis episcopis dictum est: fiat, fiat.

 

Et subscripserunt.

� Taluni Autori suggeriscono come data più corretta il 390.

